
DATGANIAD I’R WASG AR Y CYD
Dywedodd Dr Peter Higson, Cadeirydd a Gary Doherty, Prif Weithredwr Bwrdd Iechyd Prifysgol Betsi Cadwaladr:
“Rydym yn cydnabod yn llawn bod hon wedi bod, ac yn parhau i fod yn broses anodd iawn i’r teuluoedd a’r staff sy’n gysylltiedig â’r ymchwiliad hwn.  Mae ymchwiliad annibynnol HASCAS wedi cymryd dros ddwy flynedd ond mae’n hanfodol ei fod wedi cael yr amser, y raddfa a’r sgôp oedd ei angen i gynhyrchu’r adroddiad llawn a thrylwyr o’r hyn ddigwyddodd, yn ogystal â chyd-destun manwl o’r sefyllfa ar draws Bwrdd Iechyd Betsi Cadwaladr ar y pryd. 

“Mae adroddiad heddiw yn rhoi safbwynt llawn, yn seiliedig ar dystiolaeth sy’n ganlyniad proses ymchwilio gynhwysfawr sydd wedi cynnwys dros 100 o gyfweliadau â theuluoedd a staff a dros hanner miliwn o dudalennau o wybodaeth yn cynnwys trawsgrifiadau’r heddlu, cofnodion meddygol, cofnodion staff a gwybodaeth gorfforaethol. 

“Darganfu’r ymchwiliad bod safon y gofal ar y ward ar y cyfan yn dda ac nad oedd unrhyw dystiolaeth i gefnogi’r farn bod cleifion wedi dioddef cam-drin neu esgeulustod bwriadol. Fodd bynnag, darganfu na chafodd rhai cleifion safon y gofal y byddem yn ei ddisgwyl ar draws ein gwasanaethau. Mae’r adroddiad hefyd wedi tynnu sylw at wendidau sefydliadol systemig a oedd yn bodoli ar y pryd a gyfrannodd at ofal gwael. 
“Rydym yn derbyn darganfyddiadau’r adroddiad ac yn sefydlu tasglu ar unwaith, dan arweiniad y Cyfarwyddwr Gweithredol Nyrsio a Bydwreigiaeth i adeiladu ar ein rhaglenni gwaith presennol i symud yr argymhellion ymlaen ar fyrder, ochr yn ochr â’n partneriaid.
“Ers 2013, mae gwelliannau sylweddol wedi bod yn y ffordd y mae’r Bwrdd Iechyd yn cael ei drefnu ac yn gweithredu, yn ogystal â gwaith i wella cynnwys teuluoedd a gofalwyr, darparu gwasanaethau gwell i gleifion â dementia ac atgyfnerthu ein trefniadau diogelu.

“Fodd bynnag, rydym yn glir bod gennym lawer mwy i’w wneud i wneud gwelliannau ar draws ein holl wasanaethau oedolion - nid dim ond gwasanaethau iechyd meddwl. Mae gennym dîm arweinyddiaeth clinigol gweithredol newydd yn ei le sydd, ynglyd â gweddill y Bwrdd, yn benderfynol o ddefnyddio darganfyddiadau heddiw i yrru’r newidiadau sydd eu hangen yn eu blaenau i ddarparu gofal diogel, o ansawdd uchel sy’n rhoi angen y claf unigol yn gyntaf.”
